
Itoizko presa-oineko zentral hidroelektrikoa inauguratu dute Sanz presidenteak eta Espinosa ministroak
Gainera, Nafarroako Kanala eraikitzeko hitzarmenaren eguneratzea sinatu dute
2009ko martxoak 2, astelehena.  Nafarroako Gobernuko presidente Miguel Sanz Sesmak eta Ingurumen eta Landa eta Itsas Inguruneko ministro Elena Espinosak Itoizko presaren oinean eraikitako zentral hidroelektrikoa inauguratu dute gaur arratsaldean; horrek esan nahi du ustiaketa martxan jarri dutela, behin betiko. 

Gero, Nafarroako Kanala egiteko bi instituzioen arteko hitzarmenaren eguneratzea sinatu dute. 

Ekitaldira bertaratu dira, baita ere, Álvaro Miranda Simavilla, bigarren presidenteorde eta Ekonomia eta Ogasun kontseilaria; Laura Alba Cuadrado, Herri Lan, Garraio eta Komunikazio kontseilaria; eta Begoña Sanzberro Iturriria, Landa Garapeneko eta Ingurumeneko kontseilaria. 

Zentralaren ezaugarriak
Zentral hidroelektrikoan 15.159.260 euro inbertitu dituzte, Canal de Navarra SA (CANASA) sozietatearen bitartez; sozietatearen %60 Estatuko Administrazio Nagusiarena da eta %40 Foru Gobernuarena. Zentralaren proiektua eta obrak aldi baterako enpresa elkarte batek egin ditu; elkartea hauek osatzen dute: Befesa Construcción y Tecnología Ambiental eta Iberdrola, Ingeniería y Consultoría, SAU (Iberinco). 

Zentralak Itoizko urtegiaren emaria baliatzen du ekoizpen hidroelektrikorako; urtegia ofizialki ustiatzen ari dira dagoeneko, betetze fasea amaituta.
Zentralaren potentzia 28,4 megawattekoa izango da, urteroko gehieneko ekoizpena orduko 125.000 megawattekoa, eta emari izendatua segundoko 30m3-koa. Elektrizitatea sortzen da Francis motako bi turbinekin eta bi sorgailu sinkronoekin; jauzi garbi handiena 105,77 metrokoa da. 

Zentralari, 2010ean, Nafarroako Kanalaren hasieran dagoen zentralaren ustiaketa gehituko zaio, emariak hobeto aprobetxatzeko; emari horiek gero Kanalean erabiliko dira.
Bi zentralen ekoizpena medio lortzen diren bitartekoak Nafarroako Kanalaren proiektua finantzatzeko erabiliko dira. Era horretan, erabiltzaileen tarifak merkatu egingo dira; tarifa horiek baliatuko dira hitzartutako maileguak amortizatzeko eta Kanala ustiatzeko eta zaintzeko gastuak ordaintzeko.
Kanalaren eguneratze hitzarmena 

Zentral hidroelektrikoa inauguratu ondoren, Sanz presidenteak eta Espinosa ministroak Nafarroako Kanala egiteko bi erakundeek sinatuta daukaten lankidetza hitzarmena eguneratzeko erabakia sinatu dute.
Hitzarmen horretan, behin Nafarroako Kanaleko obren %50 baino gehiago abian jarrita, Canal de Navarra SA sozietatea sortzearekin batera eta gestio zuzeneko hitzarmenaren garapena medio gehitzen joan diren alderdi garrantzitsuenak jaso dira, batik bat gai hauen ingurukoak: Nafarroako Kanalaren obrak finantzatzeko eta ustiatzeko egitura, pixkanakako martxan jartzea eta zentral hidroelektrikoak gehitzea. 

Alde horretatik, hitzarmenaren arabera, Canal de Navarra SA sozietateak garatu ahal izango du Itoizko presaren oineko eta Nafarroako Kanalaren hasierako ekoizpen hidroelektrikoa; baita Nafarroako Kanalean sor daitezkeen aprobetxamendu hidroelektrikorako emakidak ere. 

Aipatu zentral hidroelektrikoak ustiatzetik lortutako bitarteko ekonomikoak erabiliko dira obrak amortizatzeko, eraikuntzaren finantzaketa gastuetarako eta zaintza, mantentze-lan eta ustiaketa gastuetarako. Gainerako etekin ekonomikoak Canal de Navarra SA sozietatearen diru-sarrerei gehituko zaizkie, sozietatearen beraren finantza, funtzionamendu, zaintza eta ustiaketa gastuak ordaintzeko. Gainera, hitzarmenaren arabera, Canal de Navarra SA sozietateak zentral hidroelektrikoak zeharka gestionatzeko prozedurak ezar ditzake.
Azkenik, testuak dio bi administrazioek onartu egiten dutela Canal de Navarra SA sozietatearekin sinatutako zeharkako gestiorako hitzarmenean jasota dagoen finantzaketa akordioa. Finantzaketa akordio horren arabera, Kanala egiteko obren gastuaren erdia sozietatearen berezko funtsekin finantzatuko da (Estatuak %60 jarriko du eta Nafarroako Foru Erkidegoak %40, biek kapital moduan) eta beste erdia kanpo finantzaketa medio: maileguak hitzartuko dira eta mailegu horiek ordainduko dira gerora uren erabiltzaile izango direnei kobratuko zaizkien tarifak medio.
Kanaleko obren egoera

Gaur egun, Nafarroako Kanalaren 45 kilometro daude eraikita: lehen bost zatiak eta 18. zatiko adar nagusia. Gainera, Billabeta, Elo eta Artaxonako presak bukatuta daude, baita Kanalaren kontrol eraikineko obrak eta Itoizko presaren oineko zentrala ere, gaur inauguratu dena. 

Horren harian, 6, 7A, 19A eta a9B zatietan 24 kilometro ari dira egiten. Zati horiek maiatzean jarriko dira martxan eta Iruñako Eskualdeko Mankomunitatea eta I, II.1, II.2, III, V.1, VI.2, VI.3 eta VI.4 sektoreetako ureztatzaileen elkarteak hornituko dituzte urez, ura Itoizko urtegitik hartuta; aipatu sektoreetako azalera ureztagarria 13.400 hektareakoa da.
Horrez gain, otsailaren 12an CANASA sozietateak mailegu kontratu bat sinatu zuen zenbait erakunderekin, 7B, 8, 9 eta 10A zatiak eta Pitillasko urmaela egiteko; behin lan horiek eginda, Nafarroako Kanala eraikitzeko lehen fasea amaituta egongo da. 

Gogoan izango duzuen moduan, Nafarroako Kanalak 177 kilometro dauzka, Itoizko urtegitik hasi eta enbor nagusiraino, hau da, Lor urmael artifizialeraino.  Kanalari esker, 57.300 hektarea ureztatu ahal izango dira eta eremu hauetako 60 biztanle guneetako horniketaren kalitatea eta bermea hobetuko dira: Irati, Mairaga, Iruñako eskualdea eta Foru Erkidegoko hego erribera. Horrek esan nahi du Nafarroako biztanleen %70 hornituko dela urez.   

( Oharra: � HYPERLINK "http://www.navarra.es" ��www.navarra.es� web guneko albisteen atalean prentsa-ohar honi buruzko argazki bat dago.

